
БІРІНШІ ДҮНИЕЖҮЗІЛІК СОҒЫСТА ГЕРМАН ИМПЕРИЯСЫНЫҢ ИРАНДАҒЫ САЯСАТЫНЫҢ ДІНИ ФАКТОРЛАРЫ

Аңдатпа
Бірінші Дүниежүзілік соғыс жылдарында Шығыс елдері, оның ішінде Иран Герман империясының басты назарында болды. Герман билігі саяси-экономикалық жағдайы дағдарыс халінде тұрған Иранға қолдау көрсетті. Мұсылман әлеміне жақын болған немістер Иранға діни саясат жүргізіп, соның негізінде оларды Антанта мемлекеттеріне қарсы айдап салып отырды. Ұсынылып отырған ғылыми мақалада Германияның Иран халқының арасында жүргізген діни саясаты қарастырылады. Осман империясымен Германияның Иранда бірлесіп жүргізген исламдық және Жиһад саясатын зерттеу мақаланың басты ғылыми міндеті болып табылады. Сондай-ақ, ғылыми жұмыста Герман империясының Ирандағы діни саясаты мен дипломатиялық процестер ғылыми талдауға түседі. 

РЕЛИГИОЗНЫЕ ФАКТОРЫ ГЕРМАНСКОЙ ПОЛИТИКИ В ИРАНЕ ГОДЫ ПЕРВОЙ МИРОВОЙ ВОЙНЫ

Аннотация
Во время Первой мировой войны страны Востока, включая Иран, были в центре внимания Германской империи. Правительство Германии поддержало Иран, политическая и экономическая ситуация которого находится в кризисном положении. Немцы, были близки к мусульманскому миру, проводили религиозную политику в отношении Ирана, чтобы использовать их против стран Антанты. В данной научной статье рассматривается религиозная политика Германии в Иране. Основная научная цель статьи – является изучение исламской политики и политика Жиhада, проводимой Османской империей в Германии. А также в научной работе анализируется религиозная политика Германской империи в Иране и ход дипломатических процессов.

RELIGIOUS FACTORS OF GERMAN POLICY IN IRAN DURING OF THE FIRST WORLD WAR
Abstract
During World War I, the countries of the East, including Iran, were at the center of attention of the German Empire. The German government supported Iran, whose political and economic situation is in crisis. The Germans, who were close to the Muslim world, pursued a religious policy towards Iran in order to use them against the Entente countries. This scientific article discusses the religious policy of Germany in Iran. The main scientific goal of the article is the study of Islamic policy and the policy of Zhihad conducted by the Ottoman Empire in Germany. The scientific work also analyzes the religious policy of the German Empire in Iran and the course of diplomatic processes.
Key words. Iran, German Empire, Ottoman Empire, Islam, Zhihad, Politics, Religion.

ХХ ғасырдың басында әлемнің алдыңғы қатарлы мемлекетіне айналып, Еуропада зор күшке ие болған және Бірінші дүниежүзілік соғыстың басты қатысушысы саналған Германияның мұсылмандық Шығысқа деген саясаты ерекше болды. Әлемдік империализмнен кеш қалған Германияның отарлар иелену мен әлемнің әр түкпірінен өзіне «ықпал аймағын» іздеуі герман кайзерлерінің назарын Шығысқа ХІХ ғасырдың соңында-ақ аударған болатын. Солардың бірі, осы кезеңде өзін-өзі басқаруда қиындықтарға ұшырап, жалпы саяси, және әлеуметтік-экономикалық тұрғыда дағдарыс жағдайында тұрған Иран мемлекеті сол тұста Герман империясының сыртқы саясатындағы басты нүктелердің біріне айналған еді. Иранның Германияның назарына ілігуі германдық «Шығысты игеру» саясатымен байланысты болып, соның негізінде Иранға германдық капитал енгізілді. Осының салдарынан ХХ ғасырдың басында Ресей мен Англияның ықпал аймағына айналып бара жатқан Иран Германия үшін де басты геосаяси аймақтардың бірі саналды. Сондықтан, оны өз уысында ұстау неміс экономикасы мен саясаты үшін маңызды факторлардың бірі болды. Бұл жағдай Бірінші дүниежүзілік соғыс жылдарында да жалғасты.
[bookmark: _GoBack]Бірінші дүниежүзілік соғыстың алдында басталып, және соғыс жылдарында жалғасқан Ирандағы германдық саясаттың басты бағыттарының бірі ол діни, дәлірек айтқанда исламдық бағыт болатын. Айта кетерлігі, Герман империясы ХІХ-ХХ ғасырлар тоғысында сол кездегі мұсылмандық Шығыстың лидері саналған Осман империясымен саяси, әлеуметтік және экономикалық салаларда одақтас еді. Империялар арасында тығыз байланыс орнап, ол Германияның османдық Шығысқа, яғни араб-мұсылман әлеміне қарай назар аударуына ерекше ықпал етті. Себебі, бұл кезде Осман империясының Шығыс провинциялары табиғи шикізат қорларына бай болып, ол соның негізінде әлемдік державалардың басты тартыс алаңына  айналған еді. 
Бұл кезде Персия жарым-жартылай Ресей мен Англияның ықпалында болып, өзін-өзі басқару құқығынан жарым-жартылай айрылған болатын. Аймақта Ресей империясы мен Англияның әскері бақылау жасап, олар бұл өлкеге неміс және түрік билігін жақындатпауға тырысты. Ресей империясы соғыс кезінде аса үлкен техникалық күшке ие болмағанымен адам ресурстарына бай болды. Ресей бұл уақытта өзінің Персиядағы саяси ұстанымдарын өзге империялардан қызғыштай қорғады [1]. 
Ғасырлар тоғысынан бастау алған Германияның мұсылман әлеміне деген саяси көзқарасы мен ұстанымдары, оны аса батыл стратегиялық қадамдар жасауға жетеледі. Ол алдымен, шығыстағы мұсылман елдеріне саяси-экономикалық қолдау білдіріп сол арқылы оларды өзіне қаратуға тырысқан болса, екінші жағынан діни саясат жүргізіп, сол арқылы жергілікті мұсылман халықтарын аймақта күшейіп келе жатқан Англия мен Францияның және Ресейдің ықпалына қарсы қоюды көздеді. Солардың бірі Германияның Бірінші дүниежүзілік соғыс жылдарында Иранда Антанта мемлекеттеріне қарсы саяси арандатушылық әрекеттері мен исламдық діни пропагандалық жұмыстары болды. Ислам дінін әуелде рухани және сонымен бірге саяси қару етіп, Иранда жергілікті мұсылман халықтарын ағылшындар мен орыстарға қарсы қою Германияның негізгі саяси жобаларының бірі болды. 
Германияның Иранда діни, яғни исламдық саясатын жүзеге асыруда оған өзінің одақтасы Осман империясының ықпалы өте зор болды. Осман империясының сұлтаны мұсылман әлемінің халифі (лидер) болып, ол бүкіл Ислам әлеміне жар салуға, оларды Христиан әлеміне қарсы соғысқа бағыттау жолындағы құзыреті жоғары болды. Осы орайда, Германияның Ирандағы «діни саясатын» Осман империясының өз қарсыластары Антанта елдеріне қарсы күресу үшін ислам әлеміне жариялаған исламдық «Жиһад» саясатымен байланысты болғанына ерекше тоқталып өту керек. Бұдан шығатын басты түсінік, соғыс кезінде саяси одақтастар Германия мен Осман империясының Ирандағы діни саясаты бір-бірімен тығыз байланысты болды.
Осы орайда, Осман империясының Ирандағы діни саясатына да тоқталып өткен орынды саналады. Бірінші дүниежүзілік соғыста Осман империясы мен Иранды саяси тұрғыдан жақындастырудың басты құралы – Ислам діні болды. Осман империясының сыртқы саясаттағы басты бағыттары ретінде таңдап алынған исламдық немесе мұсылмандық фактордың соғыс кезіндегі оның Иранмен жақындаудың басты құралының бірі саналды. Түркия үлкен соғысқа араласудан бастап, бірінші күннен-ақ бүкіл мұсылман әлеміне соғысушы қарсылас империяларға қарсы жиһад соғысын жариялады. Түрік идеологтары бүкіл ислам әлемін жақындастырып, оны бір тудың астына біріктіру арқылы соғыста өзіне үлкен әскери күш жасақтағысы келді [2].  
XIX ғасырдың екінші жартысы мен ХХ ғасырдың басында мұсылман әлемінде орын алған үрдістерді бақылайтын еуропалық шығыстанушылар дағдарыс жағдайында болған және «мұсылман революциясы» деп аталатын күрделі трансформация процесіне кірген ислам діни дәстүрлерін түсіндіруге тырысты. Германия мен Түркияның саяси мақсаттары үшін дінге негізделген бірлік пен мұсылмандарды Антанта елдеріне қарсы айдап салуды насихаттау оны іске асыру кезінде мұндай ресурстардың жұмылдыруы нәтижесіз қалмады. Мысалы, германдық зерттеуші Вольфганг Шваниц, Бірінші дүниежүзілік соғыс кезінде Германия тарапынан жүргізген Исламның «жиһады» заманауи исламизмге жол ашқаны туралы қорытынды жасайды. Оның ойынша «Жиһад» ұғымы бұрын басқа болғанымен, бірақ ол қазіргі кезде заманауи түрде саясатпен байланыстырылған жиһад деп басқаша қырынан көрсетіледі [3].
ХХ ғасырдың басында Еуропада Ислам жайлы көзқарастар мен тұжырымдар көп және сан қырлы болып, ол ауқымды бір ақпарат қорымен теңестірілді. Бірнеше ғасырлар бойына еуропалық христиан әлемі мұсылман әлемінен алыс болса, енді өзара байланысқа ие болды. Мысалы, бұрынғы кезде Пиреней түбегін мұсылмандардың жаулауы, Реконкиста, Крест жорықтары, Вена шайқасы (1683 ж.), еуропалық державалардың отарлауының кеңеюі сияқты екі дінге негізделген өркениеттің арасындағы қатынастардың бұрын нашар болып, алайда ХХ ғасырға келгенде екі дүниежүзілік дін өкілдері арасындағы саяси байланыстарда діни шектеудің болмай, керісінше өзара бір жақындықтың орын алғаны  әлемде жаңа бір саясаттың дамуына ықпал етті. Мұсылман әлемімен қарым-қатынасы еуропалықтардың өзін-өзі танудың маңызды құрамдас бөлігі болды. Ивер Нойманның пікірінше, мысалы «Түркілер» өз тарихында еуропалық жүйе үшін басты «өзгешелік» болып қалды [4]. Келесі кезекте, Германияның мұсылман әлемімен жақындасуы Ислам әлемінің көшбасшысы Осман империясымен саяси, әскери салаларда одақтасуы осы аталғандардың басты мысалы бола алады. 
Әрине, мұсылман және христиан әлеміне жататын түрлі мемлекеттер мен халықтар арасындағы қарым-қатынас тарихын үздіксіз қарсыластық ретінде көрсетудің азғырылуы бар, бұл көптеген шексіз соғыстар мен қақтығыстарға алып келеді. Біраз уақыттан кейін мұсылмандар мен христиандар өзара қарым-қатынас тарихына мән бере бастады  [5]. Христиан және Ислам діндері өкілдерінің байланыстары ке соғыспен шектелмей, саяси-идеологиялық, коммерциялық, мәдени, лингвистикалық, ғылыми, өзара әрекеттесудің және өзара әсердің барлық түрін қамтиды. Діндердің өзара іс-қимылдары тек қақтығыстардан гөрі өз алдына әлдеқайда күрделі болды. Осылайша, араб-мұсылман әлемі Еуропада ежелгі әлемнің мәдени және философиялық жетістіктерін сақтаушы және жалғастырушы ретінде ойнайтын рөлге ұзақ уақыт бойы назар аударылды. 
ХХ ғасырдың басында еуропалық державалардың, оның ішінде Германияның мұсылман әлеміне деген көзқарасы өте жоғары болды. Салыстырмалы түрде алғанда тіпті Англия мен Франция Африкада өздері отарлаған мұсылман халықтарына мұндай көзқараста бола алмады және тиісті идеология жүргізе алған жоқ. Тек қана саяси тұрғыдан қысып, аймақтағы үстемдік пен экономиканы күшпен басқарып отырды.  Бұл кезде Еуропада мұсылмандар туралы идеялардың жиынтығы әр түрлі болып,  олардың кейбіреулері отаршылдық дәуірінен бұрын басталды, ал қалғаны отаршылдықты жеңу нәтижесінде ішінара біртекті болды, бірақ әдетте артықшылығына негізделген және мұсылман әлемінің мәдени артта қалуы мен инерциясын, оның мәдени прогреске қол жеткізбеуін білдіретін тақырыптар мен тұжырымдамаларды қамтитын еді.  
Бұл идеялардың қалыптасуы Шығыстың зерттеулері тек қана шығыстанушы ғалымдарға ғана емес, сондай-ақ шығыс халықтарымен - әскери және лауазымды тұлғалармен, саяхатшылармен, жазушылармен, саясаткерлермен, дипломаттармен, миссионерлермен байланысқан адамдарға да тән болып табылады. ХХ ғасырдың басында мұсылмандар өмір сүрген жердің басым бөлігі. ірі еуропалық державалардың отарына, саяси меншігіне                                                                                       айналды, немесе оларға тәуелді болды. Көптеген мұсылман халқы бар отар елді сатып алған еуропалық державалар екі жақты міндет - өздерінің субъектілерінің адалдығы мен өркениетті миссияны жүзеге асыруды қамтамасыз етті, бұл көбінесе оларды кеңейту үшін өзін-өзі ақтау болып табылады. Олардың екеуінің де табысы исламға қатысты империялық құрылымдардың саясатының тиімділігі дәрежесіне тікелей байланысты болды. Еуропалық империялар арасында мұсылмандарға жақыны Герман империясы ғана болды. Ал, Британ, Ресей немесе Француз империяларының саяси ұстанымдары мүлде басқаша болды [6].
Өзінің мұсылман әлеміне деген өзгеше саясатымен ерекшеленген Германия Шығыс елдерін, оның ішінде мұсылман халықтарын зерттеуге ерекше көңіл аударып, ғалымдарды Шығысқа көптеп жіберді. Ислам мен оның институттары шешуші рөл атқарған мұсылмандардың тілі, мәдениеті, дәстүрі неміс ғалымдары тарапынан зерттелді. Мұсылмандық мәдениетті  дамытуға тырысқан мемлекет басшылары мен реформаторларының қозғалысы, еуропалықтардағы мұсылмандық Шығысты «оятуы» көрінетін және көрнекті символына айналған исламизм идеологиясының пайда болуы мен таралуы осы кезеңде өте маңызды болды деуге болады. Осындай зерттеу жұмыстары Германияны Ислам әлеміне өте тез қарқынмен жақындастырып, ол соның ішінде Иранды өзінің жеке бақылауында ұстады. 
Иранда жүзеге асырылып жатқан «Жиһад-и-Акбарға» Германияның да ықпалы өте зор болды. Германияның Осман империясының Ирандағы Жиһад саясатына ықпалы мен қолдауын және белсенді араласуын көрген Антанта мемлекеттері оған қарсы саясат ұстанды. Мысалы, соғыс жылдарында араб жерлерін бағындыруға кіріскен Англия оған қарсы көптеген айла-амалдар қолданды. Ағылшындар Жиһад-и-Акбарға қарсы насихаттау кезінде Мекке мен Медина сияқты қасиетті жерлерді қорғауға және шииттерді тарту үшін қасиетті деп есептейтін жерлерді қосуға уәде берді [7]. Сонымен қатар британдықтар, өз отарларындағы мұсылмандарға Жиһад-и-Акбар үгіт-насихатын таратпаумен күресті. Меккеге бармау үшін сақтық шараларының жүргізілген үшін Исламның Қасиетті орталығына келетін қажылардың саны төмендей бастады. Осы шараларға қарамастан, 1916 жылы Хиджазда Осман үкіметіне қарсы арабтардың көтерілісі туралы жаңалықтардан соң британдық Үндістанда британ билігіне қарсы наразылық көтерді. 
Үндістандағы неміс және түрік миссионерлері тарапынан жүзеге асырылған бұл көтерілістің себептері Антанталықтардың Исламның қасиетті аймақтарын басып алғанын насихаттаудан соң басталды. Осы себепті Британ үкіметі Үндістанда жаңа мәселелерді қажет етпеді және Үндістаннан жіберілген барлық мұсылман жауынгерлерді арабтардың көтерілуін қолдау үшін Хиджаз аймағына шығаруға шешім қабылдады. Араб бүліктерінің көшбасшысы Шериф Хусейн британдықтарға түріктермен татуласқанын хабарлады, олар бұл шешімнен бас тартты [8]. Дәл осы сияқты ағылшындар Германия мен Осман империясының Ирандағы саясатына қарсы түрлі шаралар ұйымдастыра алды. 
Жоғарыда аталғандай, Осман империясының Ирандағы Жиһад саясаты негізінен түріктер тарапынан күшейтіліп, оның басты нәтижелерінің бірі Иран мен Түркия арасындағы Иттихад-ислам келісімі болды. Бұл келісім бойынша Ислам дінін ту еткен шекаралас екі мемлекет бір-біріне жақын болып, саяси даулы мәселелерді шешуге бір-біріне қолдау білдіруі тиіс болды. Айта кетерлігі, Осман империясының Ирандағы Жиһад саясатына оның одақтасы Германия бел шеше араласады. Тіпті келесі бір саяси-әскери одақтасы Австро-Венгрияның да бұл іске деген ықпалы аз болған жоқ. [9].
Сонымен, Осман сұлтаны – халиф барлық мұсылмандарды "жиһадқа" христиан дінінен халифатты қорғауға шақырды. Сонымен қатар, бұл "жиһадтың" барлық бағыттары дұрыс емес, тек қана державалар тобына, атап айтқанда – Англия, Франция және Ресейге қарсы бағытталған ерекше сипатын атап өту қажет. Түркия соғысқа шыққаннан кейін, 1914 жылдың қазан айының соңына қарай, яғни сұлтан "Қасиетті соғыс" деп жариялағанға дейін, Энвер-паша төңірегіндегі діни қайраткер – шейх Салих Шериф ат-Туниси haqiqat Al-Dschihad ("жиһад туралы шындық") меморандумын алдағы "жиһад" деп жазды. Неміс Исламтану қоғамы бұл меморандумды 1915 жылы ақпанда неміс тіліне аударылған Мартин Хартманның алғысөзімен брошюралар түрінде жариялады [10].
Осман империясы тарапынан басталып, Германияның қолдауына да ие болған Түркия мен Иран арасындағы антанталықтарға қарсы бірігіп күресу мен ол үшін діни тұрғыдан бірлесу, одақтасу жұмыстарын Ирандағы түрік елшісі Асым бей белсенді жүргізді. Асым Бей Иранда елшілік қызметінің басынан бері сүнниттер мен шииттер арасындағы қақтығысты мүмкіндігінше жоюға ұмтылды. Халықтың да бұл тақырыптағы қолдауы, Иран Шахымен діни әрі саяси тұрғыда бірігуге бастама болды. Мемлекет басшылары мен Премьер-Министр тарапынан оңды нәтижелер арқылы Иранмен қасиетті одақтастықты құруды күтуде еді. 
Асым Бейдің күткен мүмкіндігі, Осман империясының Тегеран әскери қолбасшыларынан Омар Февзи Бейге ұсынған болатын. Омар Февзи Бей, Иран шахына Осман сұлтандарының есімдерін ұсынды. Осман империясының Ирандағы елшісі Асым Бейге де "Исламның қасиетті мүдделері және шариат тұрғыда саясат жүргізуді, сондай-ақ мұсылман мемлекеттерінің жерлерінің тәуелсіздігін қамтамасыз еткен және шет елдердің қол астында болған Ислам елдерінің құтқарылуы үшін қолдан келген істі көрсету керектігін, Иранмен келісімге және келіссөзге бағыттаушысыз'' деген жазулы Сұлтан әмірі берілген еді. Бұл хатты Ахмед Шахқа тапсырған Асым Бей, келісім жайында келіссөздер жүргізу үшін İшкі істер министрінен және Премьер-Министрден қолдау сұрап және ол қабылданған болатын.  
Иран делегацияларымен келіссөздер кезінде, баптардың мазмұны толығымен келісілген соң бұл іске немістер де араласты. Немістердің жиһад ісіне араласуынан кейін, орыстар Тегеранға шабуыл жасады. Бірнеше күн өткеннен соң, Иранның тәуелсіздігі мен оны құтқару жайында Осман империясының Германиямен болған одақтастық келісімі себепті, бір ел ретінде міндеттемеге кіруі мүмкін емес екендігін хабарлаған. Осман үкіметі Тегерандағы елші Асым Бейге, басқа бөлек келісім жасаудан бас тартуын талап етті. Иранмен Иттихад-и ислам келісімі осылайша жазылған күйде қалған болатын [11]. Елші Асым Бей, неміс елшісінің Осман империясынан құпия түрде Иранмен жасаған келісімді көрсетіп наразылық білдірген. ''Біз жалғыз міндеттемеге кіре алмаймыз, Неміс елшісі бізден жасырын Иранмен келіссөз жүргізді'' бұл қалай болмақ дедi [11, 310-311 s.]. 
Айта кетерлігі, Осман империясы мен Иран арасындағы діни жақындыққа Осман мемлекетінің одақтастары Германия мен Австро-Венгрия араласумен шектелместен, уақыт өте неміс елшілері өз алдына діни саясат жүргізді. Олар Осман империясынан бөлек болып басқа да ислам елдерімен саяси жақындастық жасады. Оның ішінде әрине Иран мемлекеті де болды. Осман империясының сұлтаны мен басқа да Ислам елдерінің арасында жасалған келісімшарттар Германия үшін де тиімді бола бастағандай көрінді.  Соның ішінде,. Осман империясы мен Иран арасында Иттихад-и Ислам қағидасына негізделген одақтастық, мұсылман мемлекеттері үкіметтерінің табиғи көшбасшысы бола алатынын және қажет болған жағдайда Түркия мен Германияның барлық мұсылман қауымдастықтарының қалыптастыратын рухани және саяси күштеріне төтеп бере алатын үлкен күш бола алатынын көрсетті.  
Еуропалық империялар Бірінші дүниежүзілік соғыстың кезінде Осман империясымен одақтас болуды қалады. Бұл кезде  Германиямен одақтасып, Ирандағы геосаяси мәселелерді шешуге кіріскен Осман мемлекеті бұл жұмысты ақырына дейін жеткізгісі келді. Асым Бейдің пікірінше, Осман мемлекетінің германиялық әріптестері өздерінің діни ұстамдарын саяси ұстанымдарынан жоғары қоймайтын болса, оның одақтасы болған Осман империясының бұл одақтастыққа барлық мұсылман қауымдастығының қолдауын алған күйде кіріп, немістердің мұсылмандарды барынша қолдауы керек деп айтылды. Өйткені көрініп тұрғандай, түріктер Ирандағы сүннилер мен шииттердің арасында баяғыдан келе жатқан қақтығысты тоқтату үшін барынша ат салысты, және Сүннилердің Шейхулислам тарапынан жарияланған Жиһадқа да Шиилерді тартты [12].
Елші Асым Бей тарапынан басшылыққа алынған осы бағыт, батыс империализмнің, оның ішінде әрине Германияның қызығушылығын арттырған шығыстанушылық бағытпен байланысты болды. Ирандағы неміс дипломаттарында да мұндай пиғылдар байқалған еді. Еуропалықтардың мұсылмандармен болған байланыстары күн санап өзекті тақырыпқа айналып ол сырт көзбен қарағанда арнайы бір саяси, мәдени және әскери тұрғыда жүргізілетін бір үлкен саясатқа негізделгендей болды. Сол сияқты Германияның да Ирандағы шығыстық саясаты негізінен мәдениет пен өркениеттен бастау алып, түбінде бір саясаттың жүзеге асырылуымен байланысты еді. Өз кезегінде мұндай саясат Герман империясының одақтас көршісі Австро-Венгрияның да назарын тереңінен аударды. Германия және Австро-Венгрияның одақтастығы аясында да жүзеге асырылған «Жиһад-и Акбар» іс-әрекеттері тек осы одақтастар саясаткерлерінің бастамасымен ғана жүзеге асырылып қана қоймай, сонымен бірге Австро-Венгрия және Голландия тарапынан жүргізілген шығыстанушылар бастамасымен жүргізіліп жатты [13]. 
Осы себепті, Германияның Осман империясымен Иранда бірге жүзеге асырған Жиһад-и Акбар саясатында, шығыстанушылардың және шығыстану менталитетінің үлкен үлесі бар екенін ескере отырып, Асым Бейдің сыртқы саяси майдандағы германиялық одақтастары тарапынан орын алған жағдайды неміс шығыстанушыларының еңбегі негізінде пайда болғанын көру қиын емес. Елші Асым Бей, Ирандағы германиялық өкілдердің, ондағы түркиялық өкілдерге өз бетінше билік жүргізгендей қатынаста болуы, неміс дипломаттарының Иран мен Осман мемлекеті арасындағы байланыстарға назар аудармай, өз бетінше саясат жүргізуге тырысқандықтары және материалды түрде Осман мемлекетінен үстем болған Австриялықтарға, іс-әрекет жайлы ештеме айтқысы келмегендігі туралы хабарлаған болатын. Бұл жағдай герман үкіметі саясаты тарапынан қолдау көрсетілгендігі, тіпті бұл іс-әрекет Германияның тапсырысы бойынша жасалып жатқаны айтылды. Дегенмен, барлық істе өте алғыр болуға тырысқан неміс елшілері мен дипломаттары және сенімді өкілдері Иранда белсенді қызмет атқарғаны өз кезегінде оның одақтасы Осман империясына да ұнамайтыны жеткізілді. Бұл жерде неміс өкілдерінің істеріне қарай отырып, Германия мұсылман мемлекеті болмаса да олардың мұсылмандықты терең қабылдаған түріктерден де белсенді қызмет атқаруға шақырылғанын айту керек.
Германия тарапынан жүргізілген ирандық мұсылмандарды Антанта мемлекеттеріне айдап салу саясатына негізделген пропагандалық жұмыстар Осман империясының жүргізген саясаттан кем болмауға тырысты. Германияның Ирандағы мұндай белсенді қимылдары туралы осман елшілері талдау жасап, оған оның одақтасы Осман империясының өзінен төмен деңгейге түсіретіні туралы қорытынды жасады. Бұл дегеніңіз енді одақтастар Иранда бір-бірімен де бәсекеге келуі мүмкін деген пікірлер туындайды.  Немістердің мұндай әрекетіне осман үкіметі одақтас болғанына қарамастан шектеу қойғысы келетіні көрініп тұрды. Бірақ, өз саясаты мен күшіне кәміл сенген Германия ешкімнің айтқанына одақтастарына немесе қарсыластарына мойын бұрмайтыны анық еді. 
Бұл үшін түрік дипломаттары неміс елшілерімен ашық сөйлесіп Германияның Осман империясымен одақтас болып, бір-бірінің көмегі мен күшіне мұқтаж жағдайда арада мұндай өзара бейберекет қимылдар болмауы керек және шектен тыс қимылдар жасалмау қажеттігі туралы пікірлер айтылды. Асым Бейдің айтуынша, Германияның Осман империясының Иттихад-и Ислам саясатына, тікелей болсын, жасырын болсын ешқандай қарсы болмаулары маңызды деп есептелді. Бұл соғыстың барысында Иттихади ислам (Ислам бірлігі) саясаты табысты болып немесе болмаған жағдайда да бейбітшілік орнағаннан кейін Германия да мұндай істерге белсенді қатыса бермейтініне болжам жасалды. Бірақ, одақтастардың Иранда ішінара бақталастыққа түсуі қисынға келмейді. Ол тек қана екі одақтас мемлекеттің әрқайсысының жүргізіп отырған діни саясатының деңгейіне байланысты болды [14]. 
Мұндай пікірлер негізінен тарихшылар мен осы тақырыпта зерттеулер жүргізген ғалымдардың өз бетінше жасаған тұжырымдарынан туындаған. Егер Германияның, Иранда ұстанған саясатының күшеюі Осман мемлекетіне қарсылық тудырса және ол Ирандағы неміс шенеуніктердің жеке саясатынан туындаған болса ол аймақтағы саясатты мүлде бұзып жіберген болар еді. Германияның саяси мақсатындағы діни фактор осман халифінің саясатына және Осман империясының ығында өмір сүріп жатқан барлық мұсылман халықтарға бағытталып, сондай-ақ оларды мемлекеттік құқықтар мен заңдарды ескере отырып біріктіру болса Германияның Ирандағы шенеуніктеріне нақты нұсқаулармен бұйрық берілуі тиіс болатын. Демек, Германияның Ирандағы діни немесе жиһадтық саясатында оның Осман империясымен арнайы бәсекеге түскені туралы нақты ғылыми тұжырымдар жоқ деуге де болады.
Осман империясының Тегеран елшісінің келтірген деректері бойынша, Иран өзінен басқа да Ислам елдерімен Иттихад-и Ислам негізіне сүйене отырып одақтасқан. Осман империясының болашағын кепілге алатын саяси тұлға ретінде осман сұлтаны Ислам елдерінің бір-біріне көмек көрсетуін ортаға тастап сол арқылы олардың одақтастық жолмен Осман империясының айналасына жиналуы керек деп шешті. Осындай жолмен күшті мұсылман қауымын көрген немістер Осман империясымен одақтас мемлекет ретінде онымен бірге жұмыс істеп, осман үкіметіне басқа көзқараспен қарауға бармайтыны анық еді  және саяси сахнада оған маңызды орын беруге дайын болған [15].
Дегенмен, Ирандағы Германияның өкілдері түрік елшісінен тыс өз бетінше ирандықтармен жеке келісімге келуге тырысқанын жоққа шығаруға болмайды. Бірақ, Германияның саясаты негізінен саяси-экономикалық ықпалдастыққа негізделгендіктен, одан ешқандай да бір қауіп немесе артық жоспарды көруге болмайтын еді. Бұл кездегі Германияның діни саясатынан  тыс жүргізілген өзара келіссөздер мен келісімдер бойынша Иран әскери күштерінің Германия тарапынан жабдықталып, соғысқа қарсы бағытталуы тиіс болатын. Бірақ, мұндай келісімдердің құпия түрде жүргізілуі тиіс екендігі дау тудырмауы қажет. Осман билігі өз одақтасының Ирандағы мұндай әрекеттерін құптаған. Себебі, ол Осман империясы үшін де тиімді еді. Германия билігі өз кезегінде Иранда діни саясат жүргізіп, оған өз бетінше араласқанымен, жалпылама алғанда Иранмен діни тұрғыда аса терең саясат ұстануға Осман империясының мүмкіндігі зор болатынын мойындаған. Неміс ғалымдары мен шығыстанушылары, теологтары Исламның қағидаларын жіті зерттеп, сол арқылы Иран мен бүкіл мұсылман әлемін өзіне жақындастыруға қол жеткізгенімен, Германияның Христиан мемлекеті болуы өз кезегінде көптеген кедергілер тудырып отыратын еді.  Сондықтан, егер Иранда мұсылмандыққа негізделген германдық діни пропаганда ұзаққа созылмай немесе нәтиже бермей қалған жағдайда Герман империясы өзінің одақтасы Осман империясымен Иран арасындағы діни байланыс келісімдері арқылы өз саясатын жүргізе береді деп есептелді [16].
Тегерандағы түрік елшісі Асым Бей арқылы Германияның Осман империясынан бөлек Иранмен жеке діни келісім жасауды ойлағанын байқаған Осман империясы Сыртқы істер министрлігі бұл жеке келісімді жасауға наразылық білдірген болатын. Осман империясының Германия және Австро-Венгриямен жасаған келісімдері болса бұған қатты соққы болды. Бұл елдер арасында одақтастық келісім болғаны үшін, басқа елдермен де жасалатын келіссөздер жүзеге асырылуда бірлесіп әрекет жасалуы тиіс деп есептелді. Бұл одақтастыққа қосылуды қалаған мемлекеттерге міндетті түрде алдымен Осман мемлекетімен одақтас болуы қажет болатын. Осыған орай Иранның келешегі үшін Осман империясының жеке келіссөз жасауы мүмкін болмаған да сияқты [16, 358 - 359 s].   
Осман елшісі Асым бей өз үкіметіне, Германияның Тегерандағы елшісі Пренс Ройсстің Ирандағы жұмыстарымен қызметтеріне қатысты түсіндіргені, назарға ілігетіндей жоғары дәрежеде көрсетілген. Бұл жағдайды Берлиндегі  осман елшісі Ибрахим Хаккы Паша арқылы Германияға жеткізілді. Германияның берген жауабы болса, мұндай іс-әрекетінің Асым беймен Пренс Ройс арасындағы өзара түсінбеушіліктен туындағанын және осыған орай Асым Бей Пренс Ройсстің Иран билігімен жақсы қарым-қатынаста болуының бір себебі деп жауап қайтарды. Осыған қатысты Асым Бейге Германияның Иран арасында жасалған жеке келіссөздер туралы нақты дәлелдер ұсынуын талап еткен Осман үкіметі, бұл келіссөздің маңыздылығы жайында ақпарат талап еткен. Сонымен қатар екі одақтас ел елшісі арасында түсінбеушілік болмауы үшін абай болулары туралы бұйрық берілген.
Осылайша, Германияның Ирандағы исламдық саясаты өз кезегінде түрік елшілерінің тарапынан түрлі кереғар пиғылдар тудырып, ол екі одақтас арасын салқындатып жіберуі мүмкін еді. Бірақ, екі мемлекеттің басшылығы бұған жол бермеді. Германия мұнымен тоқтамай, діни саясатты өз бетінше жүргізе берді. Ол мұсылмандық Иранмен жақын болуға жасаған әрекетін тоқтатпады. Барлық мүмкіндіктерін мейлінше пайдалана отырып, немістер соның ішінде қарсыласқа қарама-қарсы шығу саясаты арқылы Ирандағы германдық ислам саясатының мазмұнының жоғары екендігін дәлелдеуге тырысты. Осылайша, екі мемлекет тарапынан жүргізілген ғылымнан тыс, жоғары дамыған неміс-түрік «Жиһад» теориясы өзінің құндылығын барынша күшейтті. Мұсылман тұтқындарының арасындағы «жиһадты» насихаттау жөніндегі бүкіл науқан толығымен саяси утопия болып көрінді. Дегенмен, Германиядағы «мұсылман тұтқындарды Жиһадқа тарту» әрекеттері үлкен көлемде орын алды [17].
Бірінші дүниежүзілік соғыс жылдарында Германияның мұсылмандық әскери тұтқындарды өз жағына тарту жөніндегі тәжірибесі әлемдік тарихтағы діни факторды әскери және саяси мақсаттарда кең көлемде пайдалану ісінде алғашқы қадамдардың бірі болды. Ислам дінін халықаралық саясатта пайдалану үйреншікті жағдайға айналып, дін қандай да бір дәстүрлі емес болған жат мағынада қолданылмады. Бұл, сөзсіз, мұндай тарихи тәжірибе, оны түсінудің өзектілігі, әрине, бүгінгі күні де өте жоғары. Ирандық және басқа да аймақтардағы мұсылмандарды өз жағына тарта отырып, Германия негізгі екі міндетті шешуге тырысты: 
1) Исламның идеологиялық әлеуетін пайдалану және жау лагерін дәл идеологиялық негізде бөлу, сол кездегі мұсылман халықтарының көпшілігі бірнеше мемлекеттің, ең алдымен Англия, Франция және Ресей отарлық үстемдігінің астында болғанын ескере отырып оларды өз басқыншыларына қарсы қою.
2) Германдық тұтқынға түскен мыңдаған мұсылмандарды өз жағына тарту және оларды әскери күш ретінде, яғни отарлық халықтардың көтерілістерінің катализаторы ретінде, оларды "революциялық күші" деп пайдалану болды. 
Осы міндеттерді шешу исламның ілімін ғылыми тұрғыдан түсіну, басқа мемлекеттермен әскери және саяси қарсы тұру жағдайында Ислам факторының қаншалықты тиімді болатынын анықтау қажеттігіне, яғни бұл ислам факторын, мұсылман идеологиясын зерттеуге және онымен байланысты ұлттық мәселені зерттеуге түрткі болды. Кейіннен, 20-30-шы жж. әлемдегі саяси жағдай түбегейлі өзгергенде, дәл осы неміс тарихи және саяси ғылымы әлемде алғаш рет идеологиялық күрес мәселелерін зерттеуге және ұлтаралық қатынастардың рөлін зерттеуге, ең алдымен КСРО-да және Германияда кеңестер, социализм, коммунизм деп аталатын идеялар дамыды.
Қорыта айтқанда, Иранға османдық жиһадпен бірге жүргізілген германдық мұсылмандық діни саясаты өзінің аз да болса нәтижесін берді. Германияның одақтасы болған Осман империясының сұлтаны V Мехмед Решад тарапынан 1914 жылы 11 қараша күні әлем мұсылмандарына жариялаған «Жиһад» ұраны бүкіл Ислам мемлекеттерінің басын қосуға арнап жасалған еді. Бұл ұран Германияның Иранға қатысты саясатының діни бағытта да өрбитінін көрсетіп, ол да Стамбул тарапынан тасталған ұранмен, бүкіл халықты елді жаудың күтпеген шабуылынан қорғауға шақырды. Бірінші кезекте Ресейді, содан кейін оның одақтастары Англия мен Францияны жеңуге деген сенімді пікір мен көзқарас пісіп жетілген еді. Германия Осман империясын мұсылман әлеміне бастайтын және арнайы бір діни саясатын жүргізетін бірден-бір күш ретінде таңдап сол арқылы жүргізді. Соғыс жылдары Германиямен және Австро-Венгриямен толық келісімде болған мұсылмандар енді Германия мен оның жақтастары үшін соғысқа дайын болды. Германияның Ирандағы діни саясатына қатысты жұмыстар аса ауқымды болмаса да ол өзінің нәтижесін беруі Германияның Шығыстағы саясатын жалғастыруға жаңа серпін берді.   

